
Numri i lëndës: 2024:003532 

Datë: 19.03.2024 

Numri i dokumentit:     05469328 

 

C.nr.143/2024 

GJYKATA THEMELORE NË GJILAN, Departamenti i Përgjithshëm/Divizioni Civil, 

gjyqtarja Florije Qerimi, me bashkëpunëtoren profesionale Bionda Rexhepi, në çështjen 

juridike kontestimore të paditëses L. B.-D. nga Gjilani, të cilën sipas autorizimit e përfaqëson 

Ardit Latifi, avokat nga Gjilani kundër të paditurës Komuna e Gjilanit – Drejtoria Komunale e 

Arsimit, me objekt kontesti kompensimi i shpërblimit vjetor sipas vlerësimit të performancës 

nga punëdhënësi, me vlerë të kontestit 419.31 euro,  jashtë seancës, me datë 19.03.2024, mori 

këtë: 

A K T G J Y K I M  

  

I. REFUZOHET e pabazuar kërkesëpadia e paditëses L. B.-D. nga Gjilani me të cilën ka 

kërkuar që të detyrohet e paditura Komuna e Gjilanit – Drejtoria Komunale e Arsimit që t’ia 

kompensojë paditëses shpërblimin në lartësi prej 8.3 % të pagës vjetore komulative për vitin 

2021 në shumën prej 419.31 euro, me kamatë ligjore prej 8 % prej datës së parashtrimit të 

padisë në gjykatë, e deri në pagesën definitive, në afat prej 7 ditë, nga dita e pranimit të këtij 

aktgjykimi, nën pasojat e përmbarimit ligjor. 

 

II. Secila palë i  bartë shpenzimet e veta të procedurës.  

 

A r s y e t i m  

 

Paditësja, përmes të autorizuarit të saj, më datë 04.01.2024 ka paraqitur padi në këtë gjykatë 

kundër të paditurës për kompensimin e shpërblimit vjetor sipas vlerësimit të performancës nga 

punëdhënësi, në vlerë prej 419.31 euro. 

 

Në padi ka theksuar se paditësja është e punësuar te e paditura, në Shkollën Fillore të Mesme të 

Ulët (në vijim: SHFMU) “Selami Hallaçi” në Gjilan, në cilësinë e mësimdhënëses dhe vazhdon 

të jetë në këtë pozitë të punës sipas kontratës në kohë të pacaktuar. Bazuar në Kontratën 

Kolektive të Arsimit në Kosovë (në vijim: KKAK) të datës 18.04.2017 dhe 22.01.2021 ka 

shtuar se paditëses i takon kompensimi për për shkak të vlerësimit me “performancë të mirë” të 

lëshuar nga Inspektoriati i Arsimit në Gjilan më datë 10.06.2019. Gjykatës i ka propozuar të 

aprovojë të bazuar kërkesëpadinë e paditëses dhe të detyrojë të paditurën t’ia kompensojë 

kompensimin e shpërblimit të vlerësimit në shumën e kërkuar si në pikën I të dispozitiv të këtij 

aktgjykimi. Shpenzimet e procedurës i ka kërkuar në shumën prej 78.00 euro për përpilim të 

padisë dhe 21.00 euro për taksë gjyqësore.  

 

E paditura në përgjigje në padi ka deklaruar se e kundërshton kërkesëpadinë e paditëses të 

pabazuar, duke arsyetuar se zbatimi i kësaj mase të shpërblimit lidhet me përmirësimin e 

performancës së sistemit, përmes rezultateve të përmirësuara në testin PISA dhe teste të 

standardizuara ndërkombëtare, ndërsa dihet se sa i takon rezultatit të testit PISA, Republika e 

Kosovës është renditur ndër të fundit në tri testet e programit ndërkombëtar për vlerësimin e 

nxënësve, duke zënë vendin e 74 në matematikë dhe 76 në lexim. Përveç që nuk ka pasur 

përmirësim të rezultateve, në fakt ka pasur rënie të performancës në krahasim me vitin 2018. 

Për më tepër ka theksuar se ky kompensim do të mund të realizohej nëse do të siguroheshin 

mjetet financare për të. Gjykatës i ka propozuar të refuzojë të pabazuar kërkesëpadinë e 

paditëses. Shpenzimet e procedurës nuk i ka kërkuar.  

 

Gjykata pas pranimit të përgjigjes në padi ka konstatuar se janë plotësuar kushtet ligjore për 

marrjen e aktgjykimit jashtë seance gjyqësore, bazuar në nenin 399.1 të LPK-së, që përcakton 

se “Kur gjykata, pasi t’i arrijë përgjigja në padi, konstaton se nga faktet e treguara në padi nuk 

del themelësia e kërkesëpadisë, atëherë ajo do te jep vendimin meritor me të cilin refuzohet si e 

pathemeltë kërkesëpadia”.  

    

Gjykata ka gjetur se mes palëve nuk është kontestuese se paditësja është e punësuar te e 

paditura (fakt i vërtetuar edhe nga vërtetimi nr.prot.395/2022 i dt.30.11.2022 i lëshuar nga 

SHFMU “Selami Hallaçi” në Gjilan dhe kontrata e punës në kohë të pacaktuar e lidhur mes 

paditëses dhe të paditurës, nr.prot.139 e dt.01.09.2015); nuk është kontestuese se është 

vlerësuar me performancë të mirë, me ç’rast i është përtrirë licenca e mësimdhënësit të 

karrierës deri më datë 11.06.2024 (fakt i vërtetuar edhe nga raporti përfundimtar i vlerësimit të 

performancës së mësimdhënësit, referencë 10/6, nr.prot.325 e dt.10.06.2019 i lëshuar nga 

Inspektoriati i Arsimit në MASHT dhe vendimi referencë 10/6, nr.prot.326 i dt.10.06.2019); e 

as nuk është kontestuese se paga bazë e paditëses është 421.00 euro (lista e pagës së lëshuar 

nga BRK). 

 

Gjykata  bazuar në nenin 329.1 të LPK-së, provat në shkresat e lëndës i gjeti vendimtare për 

vendosje në këtë çështje meritore, pasi të njëjtat janë lëshuar nga organi shtetëror – këtu vet e 

paditura dhe MASHT, brenda kufijve të kompetencës së tyre, duke provuar saktësinë e 

thënieve në këto dokumente. 

 

Gjykata vlerësoi se nuk ekzistojnë pengesa tjera për dhënien e vendimit meritor, pasi nga faktet 

e treguara në padi nuk del themelësia e kërkesëpadisë. 

 

Në Kontratën Kolektive të Arsimit në Kosovë të datës 18.04.2017 dhe 22.01.2021, në nenin 3, 

paragrafi 2 është përcaktuar se “I (e) punësuar do të thotë punëtor ose punëtore, i/e cili/cila ka 

lidhur marrëdhënie pune në pajtim me dispozitat ligjore në fuqi, Kontratës Kolektive në nivel 

të vendit dhe kësaj kontrate”; neni 35, paragrafi 11 se “Punëtorëve (anëtarë të SBASHK-ut) në 

fund të çdo viti kalendarik u jepet shpërblim në lartësinë prej 8.3 % të pagës vjetore 

komulative, nga momenti që MASHT, SBASHK dhe Asociacioni i Komunave të Kosovës, në 

bashkëpunim me Ministrinë e Financave do të siguronin mjetet financiare për këtë kompensim. 

Zbatimi i kësaj mase lidhet me përmirësimin e performancës së sistemit (për shembull përmes 

rezultateve të përmirësuara në testin PISA dhe teste relevante të standardizuara 

ndërkombëtare), të institucionit ose të mësimdhënësve individual sipas vlerësimit të 

punëdhënësit”.  

 

Dispozitat e Kontratave Kolektive të Arsimit për vitin 2017 aplikohen për periudhën 

18.04.2017 – 21.01.2021 dhe për vitin 2021 aplikohen për periudhën 22.01.2021 – 21.11.2022, 

zbatimi i të cilave është në përputhje edhe me Mendimin Juridik të Gjykatës Supreme të 

Kosovës, nr.40/2023 të datës 27.02.2023 dhe nr.214/2023 të datës 05.10.2023. 

 

Gjykata vlerëson se dispozita e KKAK-së, që shpërblen pagën vjetore komulative zbatohet 

nëse fillimisht plotësohet kushti i përgjithshëm i sigurimit të mjeteve financiare, e vetëm nëse 

plotësohet ky kusht mund të shqyrtohen kushtet e veçanta si përmirësimi i performancës së 

sistemit, institucionit ose mësimdhënësit individual. Në rastin konkret, pavarësisht se 

mësimdhënësi individual, këtu paditësja është vlerësuar me performancë të mirë nga 

punëdhënësi, nuk plotësohet kushti i sigurimit të mjeteve financiare nga MASHT-i, SBASHK-

u dhe Asociacioni i Komunave të Kosovës në bashkëpunim me Ministrinë e Financave. 

 

Meqenëse nuk ka mjete të siguruara financiare për kompensimin e këtij shpërblimi, 

përkatësisht MASHT-i, SBASHK-u dhe Asociacioni i Komunave të Kosovës nuk kanë 

bashkëpunuar me Ministrinë e Financave për sigurimin e këtyre mjeteve, nuk mund të 

kompensohet paditësja për vlerësim me performancë të mirë nga punëdhënësi.  

 

Faktin se nuk janë siguruar këto mjete, gjykata e konstatoi nga përgjigja në padi e të paditurës 

duke marrë për bazë se e paditura është pjesë përbërëse e Asociacionit të Komunave të 

Kosovës dhe njoftimi i saj se nuk janë siguruar këto mjete, bazuar në kompetencat dhe 

autorizimet ligjore, përbën fakt provues për mbështeur në nenin 329 të LPK-së.  

 

Gjykata vendosi si në pikën II të dispozitivit të këtij aktgjykimi, bazuar në dispozitat ligjore 

nga neni 449, 452, 453 dhe 463 të LPK-së, pasi pavarësisht suksesit të të paditurës në këtë 

procedurë, e njëjta nuk i kërkoi shpenzimet e procedurës. 

 

Nga të lartëcekurat, bazuar në nenin 143, paragrafi 1 lidhur me nenin 399 të LPK-së, u vendos 

si në dispozitiv të këtij aktgjykimi. 

 

GJYKATA THEMELORE NË GJILAN 

Departamenti i Përgjithshëm/Divizioni Civil 

C.nr.143/2024, datë 19.03.2024 

                                           Gjyqtarja, 

Florije Qerimi 

UDHËZIM JURIDIK: Kundër këtij aktgjykimi është e lejuar ankesa Gjykatës së Apelit në 

Prishtinë, në afat prej 7 ditë, pas ditës së pranimit të të njëjtit. Ankesa dorëzohet në dy 

ekzemplar përmes kësaj gjykate.  


